
TRAETH-ODL AR EWYLLYS ADDA






Os gellwch chwi wrando chwedel,

Rwy'n deisyf cael dweyd yn isel,

Fel yr aeth y byd i gyd o'i go',

Fe fy nychir am floeddio'n uchel.



Geill llawer ddweyd wrth ddechreu,

Am danaf fy mod i'n ben denau;

Ond daliwch sylw wrth wrando'n hir,

A glywch chwi ddim gwir o'r geiriau.



Fe luniodd Adda ei 'wyllys

Yn fulaidd ac yn anfelus;

Fe aeth ei feibion, pa fodd bynag fu,

Ar ol ei gladdu i radd g'wilyddus.



Gosododd rai ar orsedd—feingciau

I wisgo porphor a sidanau;

Eraill i fatogi, ac i geibio'n g'oedd,

Mewn glynoedd hyd ben eu gliniau,



Rhoes deyrnwiail i rai o'i feibion,

I eraill ffust a golchffon;

A'r cwbl yn frodyr un ben a gwaed,

R'un dwylo a thraed yn union.



Ac i'r neb sy'n gweithio leia'

Y rhoes e'r peth goreu i'w fwyta;

A'r gwaca ei fol, fel mae gwaetha'r drefn,

Yw'r lluman a'r cefn llwma.



Ond rhoes gymaint o dwyll, rhagrith a chelwydd,

Ac o chwantau'r galon i bawb fel eu gilydd;

A rhoes bawb 'run bellder oddiwrth y ne',

Yn y gole tan yr un g'wilydd,



A rhoes gymaint balchder i'r tlota o'i deulu,

Ag i'r brenin, ond ni roes e' ddim i'w brynu;

Mi row'n genad, rw'n meddwl, i dori 'mys,

Cyn lluniwn i f'wyllys felly.

